
Nivi Olsen 

Naalakkersuisut peqquneqarnissaanbnik Inatsisartut aalajangiiffigisassaattut siunnersuut, 

Naalakkersuisut ataatsimiititaliarsuarmik pilersitsissasut pinerlussimanermi pillaasarnermut inatsimmik 

suliarinnittussamik aammalu eqqussisussamik. Ataatsimiititaliarsuup suliariumaagai Inatsisartut 

ukiaanerani ataatsimiinnermi 2025-imi saqqummiunneqassapput. 

(Inatsisartunut ilaasortaq Kuno Fencker, Siumut) 

(Siullermeerneqarnera) 

 

Kalaallit Nunaanni pillaasarnermut inatsit eqqunnissaanut piareersaatit suliniutillu pisariaqartut 

aallartinnissaanut tunngavissamik pilersitsisussamik aallartisartoqarnissaa anguniarlugu, Naalakkersuisut 

rigsmyndighed attaviginnissaanut piumaffigineqarnissaannik Inatsisartut aalajangiiffigisassaattut 

siunnersuut 

(Inatsisartunut ilaasortaq Anna Wangenheim, Demokraatit) 

(Siullermeerneqarnera) 

 

Qujanaq Inatsisartunut ilaasortanut Kuno Fencker aamma Anna Wangenheim siunnersuutinut 

taakkununnga, tamarmik pinerluuteqarsimasut qanoq pillarneqartassanerannut pullaveqarnissatsinnut 

imaqartuik. 

 

Ilisimaneqareersutut pinerluttulerinermik inatsisiveqanngilagut, pinerluuteqarsimasullu 

eqqartuunneqarsimasut aamma taamaattumik pillagaasaratik kisiannili pineqaatissinneqartarlutik. 

 

Demokraatinit ukiorpassuarni isumaqarpugut, maani nunatsinni pinerluuteqarsimasut pinerluutip 

sakkortussusaanut sanilliullugu aanikippallaamik pineqaatissinneqartartut. Meeqqanik aammalu 

inersimasunik kinguaassiuutitigut atornerluinermut pineqaatissiinerit annikippallaarput. Toqutsinermut 

pineqaatissiinerit annikippallaarput. Sakkortuumik persuttaanermut toqutseriaraluarnernullu 

pineqaatissiinerit annikipallaarput. 

 

Pineqaatissiinerit annikippallaat tamatta naapertuilluarnermik misigissutsitsinnik kanngunarsaataapput, 

paasisinnaalluarparalu, pinerlineqarsimasut taakkulu qanigisaat naapertuilluanngitsumik 

iliorfigineqarsimasutut misigisarmata pinerluttut annikipallaamik pineqaatissinneqarnerisigut. 

Piffissanngorpoq, uagut politikkikkut akuliunnissarput ajornartorsiullu iliuuseqarfigalugu. 

 

Siunnersuutip taakku marluk suliarisatta maannakkut inissisimanitsinniit pitsanngorsaataassapput. 

Inatsisartunut ilaasortaq Kuno Fencker ataatsimiititaliarsuarmik pilersitserusuppoq pinerluttulerinermi 

inatsimmi pineqaatissiissutit killilerneqarnissaata eqqunneqarnissaa siunertaralugu, Inatsisartunut 

ilaasortap Anna Wangenheim kalaallit nunaanni pillaasarnermut inatsimmik atulersitserusuttoq. 

 

Demokraatinit Anna Wangenheim isumaqatigaarput uani, maani nunatsinni pillaasarnermut 

inatsiseqartariaqartugut. Tamannalu tuaviortumik pissaaq. Pinerlineqarsimasut pinerlineqarsimasullu 

qanigisaat aammalu taakku inatsisitigut- naapertuilluarnermillu illersugaanissaat 

eqqarsaatiginerusariaqarlugit. Ilumoorsinnaanngilaq, pinerluttup ullumikkutut, qajassuunneqartarnera. 

 

Inatsisartunut ilaasortamit Kuno Fencker-imit siunnersuut aamma tapersernarpoq ullumikkumut pitssutsit 

eqqaassagaanni, kisiannili pisariaqanngitsumik naalleraataannartutullusooq isigineqarsinnaavoq. 

Pillaasarnermut inatsisivimmik sanasoqarnissaa kissaatigineruarput pinerluttulerinermi inatsisip atuuttup 

aaqqissuunniarsarininngarnik. 

 

Kissaatigaarpulli, siunnersuutit marluk tamarmik ataatsimiititaliami suliarineqassasut aqqut 

pitsaanerpaallunilu suniuteqarluarnerpaaq nassaariniarlugu, pinerluttut sakkortunermik 

pillarneqartarnissaannut, innuttaasut inatsisitigut illersorneqarlutik misiginerat aammalu 

eqqartuussiveqarnermut tatiginninnerat atuutileqqissinniarlugit. 


